
45

»E pe questo me pä che a Provvidensa

»A ghe l'agge pe lö misso in conserva;

»Mi ghe n'ho ûn bello, e posso fâne sensa,

»Perchè da-o giorno che m'é morto a serva

»O non è de demôa ciû pe nisciûn,

»E o patisce ûn pö troppo de zazzûn».


46

- «Cöse sento? e sciâ o dixe pe davvei

»Semmo indegne adreitûa d'ûn tanto onô»

- «Ghe diggo ansi che o saiva o mæ piaxei

»Quando poëse affidâlo in man a lô,

»Perchè in casa da mi, povëo Loritto,

»O rischieiva de moî dall'appetitto».


47

«O se ciamma Loritto?» - «Çertamente!

»E o l[']é ûn bello campion de pappagallo,

»Bello, grosso, amoroso, intelligente,

»Che o parla comme noi». - «Comme me sciallo!» -

E lasciandose indietro ogni rispetto,

A cacciava zà e gambe fêua do letto.


48

Se non che, piggiâ poi da-a sûggezion

Per aveì dimostrôu tanta allegrïa,

A s'è missa a desghêuggie ûnn'orazion

Tûtta fûta, compunta ed avvilïa.

Domandando a-o Segnô d'aveì piëtæ

De so colpe e da so fragilitæ.

